Avgerð frá 11.12.2000, jr. nr.: 20S01-0096
Evni: Regresskrav, partsreiðarí, rentufrádráttur, lántøka, umfígging av vinnuligari skuld
§ 4a og § 6a í ásetingarlógini, § 31, 1), § 33, 2), § 46 og § 46a í skattalógini

 

· Samandráttur: Í 1988 gjørdi Føroya gjaldstova regresskrav uppá 330.146 kr. móti skattgjaldaranum vegna landsskattaveðhald fyri tey sokallaðu Global-skipini, har skattgjaldarin var partsreiðari í. Í 1993 og 1994 tók skattgjaldarin tvey lán í banka og tvey í sparikassa og eitt í einum partafelag, har hann var høvuðspartaeigari í. Sambært skattgjaldaranum vóru hesi lán tikin fyri at rinda regresskravið, og skattgjaldarin dró renturnar av hesum lánum frá í sjálvuppgávunum fyri 1993, 1994 og 1995.
Toll- og skattstovan sýtti fyri at góðtaka rentufrádráttirnar, tí talan var ikki um rindan av kautión men um rindan av einum regresskravi, ið stavaðu frá áður frádrignum partsreiðaratapum. Kærarin mótmælti og gjørdi galdandi, at tá talan var um umfígging av vinnuligari skuld, so kundi renturnar dragast frá. Endaliga niðurstøðan hjá Toll- og skattstovuni var, at hon metti øll lánini sum privat nýslulán, og rentufrádráttur kundi tí ikki verða loyvdur. 
Avgerðin varð kærd til kommunalu skattakærunevndina, sum gjørdi av at góðtaka rentufrádráttin fyri bankalánini, men ikki fyri sparikassalánini og lánini frá partafelagnum vegna væntandi skjalprógvan. 
Skattgjaldarin kærdi avgerðina viðvíkjandi sparikassalánunum og láninum úr partafelag til landsskattakærunevndina. Undir viðgerðini gjørdi skattgjaldarin vart við, at annað sparikassalánið var privat nýtslulán, har renturnar ikki kundi dragast frá. 
Landsskattakærunevndin metti, at viðvíkjandi tí eftirverandi sparikassaláninum og láninum frá partafelagnum kundi skattgjaldarin ikki skjalprógva, hvat ið lánini vóru nýtt til og staðfesti soleiðis avgerðina hjá kommunalu skattakærunevndini. 

Landsskattakærunevndin hevur á fundi tann 11. december 2000 viðgjørt kæru tygara frá 18. februar 2000 yvir avgerðina hjá Toll- og Skattstovu Føroya um at sýta klienti tygara skattligan frádrátt fyri rentútreiðslurnar av tveimum lánum í Føroya Sparikassa og einum láni frá P/F.

Landsskattakaerunevndin avgjørdi at staðfesta avgerðina hjá Kommunalu skattakærunevndini.

Málslýsing:
Vegna landskassaveðhald fyri tey sokallaðu Global-skipini gjørdi Føroya Gjaldstova í 1988 eitt regreskrav uppá kr. 330.146 galdandi móti kæraranum, sum var ein av partsreiðarunum í Global-skipunum.

Í 1993 og 1994 tók kærarin ymisk lán í føroysku peningastovnunum og í P/F, sum hann er høvuðspartaeigari í. Sambært kæraranum vóru hesi lán tikin til tess at rinda regreskravið frá Føroya Gjaldstovu, og tískil dróg kærarin renturnar av hesum lánum frá í sjálvuppgávunum fyri árini 1993, 1994 og 1995 soleiðis:

	Lánistovnur
	Kontonummar
	Renta 1993
	Renta 1994
	Renta 1995

	Føroya Banki
	051.725.0
	3.918
	9.751
	9.727

	Føroya Banki
	051.787.0
	5.379
	16.796
	16.208

	Føroya Sparikassi
	276.951.6
	
	
	568

	Føroya Sparikassi
	271.082.1
	4.707
	10.289
	9.652

	Lán frá P/F
	
	19.794
	32.521
	33.964

	Tilsamans
	
	33.798
	69.357
	70.119


Avgerðin hjá Toll- og Skattstovu Føroya
Vísandi til tágaldandi § 46 a í skattalógini og tágaldandi § 4 a í ásetingarlógini setti Toll- og Skattstovan fyri at góðtaka rentufrádráttirnar, tí talan var ikki um rindan av kautión men harafturímóti urn rindan av einum regreskravi, ið stavaði frá áður frádrignum partsreiðaratapum. Kærarin mótmælti hesi niðurstøðuni hjá skattamyndugleikunum og gjørdi galdandi, at tá talan var um umfigging av vinnuligari skuld, so kundu renturnar av hesari lániskuld eisini dragast frá í skattskyldugu inntøkuni jvb. § 31, 1) í skattalógini.

Toll- og Skattstovan tók hetta til eftirtektar, men setti sum treyt fyri rentufrádrátti, at kærarin kundi skjalprógva, at omanfyri nevndu lán veruliga vóru nýtt til at gjalda regreskravið frá Føroya Gjaldstovu. Toll- og Skattstovan metti ikki, at eitt tílíkt samband var millum regreskravið og lántøkurnar, at loyvi kundi gevast til skattligan frádrátt fyri rentunar av hesum lánum. Sum grundgeving varð víst til:

at ein stórur partur av regreskravinum varð goldin við tvungnari mótrokning í avlopsskatti kærarans, at meginparturin av regreskravinum varð goldið í 1992, meðan umrøddu lán vóru tikin í 1993 og 1994, at lænta upphæddin var munandi hægri enn goldna regreskravið, og at alt regreskravið framvegis ikki var goldið um hetta mundið.

Kærarin gjørdi harafturímóti galdandi, at tað ikki er avgerandi fyri rentufrádrátti, hvussu einstøku gjaldingarnar av regreskravinum eru framdar. Í staðin eigur at verða lagdur dentur á, at samlaðu gjaldingarnar eru nýttar til at rinda vinnuliga skuld, sum gevur rætt til rentufrádrátt. Eisini gjørdi kærarin galdandi, at tað í hesum sambandi ongan týdning hevði, um sjálvt lánið ella avlopsskattur er nýttur til at gjalda regreskravið.

Til hetta svaraði Toll- og Skattstovan, at sjálvt um hvørki skattalógin ella viðmerkingarnar ávísa, um hvør upphædd sær skal "markast", ella um peningastreymurin skal síggjast sum ein heild, so verða reglurnar praktiseraðar soleiðis, at neyvt verður hugt eftir, hvat tey ávísu lánini verða nýtt til.

Endaliga niðurstøðan hjá Toll- og Skattstovuni var, at tá øll tey umrøddu lánini mugu metast sum privat nýtslulán, vegna manglandi skjalprógv um annað, kundi rentufrádráttur ikki verða loyvdur kæraranum av hesum lánum.

Kommunala skattakæran:
Avgerðin hjá Toll- og Skattstovuni varð kærd til Kommunalu Skattakærunevndina, sum í avgerð sínari fyri tað fyrsta staðfesti, at § 31 í skattalógini ikki kundi nýtast sum heimild fyri kravda rentufrádráttinum. Grundgevingin var, at vinnuvirkið (partsreiðaríið) var hildið uppat, og at ein stórur partur av skuldini var goldin við avlopsskatti og tískil ikki kundi samanberast við lán. Heimildin mátti í staðin finnast í tágaldandi § 46a í skattalógini og § 6a í ásetingarlógini, sum vístu til § 33, nr. 2 í skattalógini um gjalding av ábyrgd. Hóast tað í hesum málinum ikki var talan um gjalding av ábyrgd, men harafturímóti um gjalding av einum regreskravi vegna "prorata"-skuld í einum partsreiðaríi, so vóru hesar reglurnar kortini praktiseraðar soleiðis, at rentur, ið stavaðu fra umfígging av vinnuligari skuld vóru loyvdar frádrignar í skattskyldugu inntøkuni treytað av, at talan var urn "reina umfigging", t.v.s. at lánini einans vóru nýtt til gjalding av umfiggjaðu vinnuligu skuldini.

Undir viðgerðini av málinum í Kommunalu Skattakærunevndini legði kærarin fram ymisk skjøl, sum Kommunala Skattakærunevndin metti sum haldgóð prógv fyri, at tvey av umrøddu lánunum - lán nr. 051.725.0 og nr. 051.787.0 í Føroya Banka - veruliga vóru nýtt til at rinda regreskravið frá Føroya Gjaldstovu.

Harafturímóti metti Kommunala Skattakærunevndin, at kærarin ikki hevði skjalprógvað, hvat hini bæði lánini í Føroya Sparikassa og lánið frá P/F vóru nýtt til, og sýtti ti kæraranum frádrátt fyri renturnar av hesum lánum.

Viðmerkingar og avgerð frá landsskattakærunevndini:
Landsskattakærunevndin staðfestir, at kærarin í tráð við avgerðina hjá Kommunalu Skattakærunevndini hevur fingið rentufrádrátt fyri lánini nr. 051.725.0 og 051.787.0 í Føroya Banka. Undir viðgerðini av málinum í Landsskattakærunevndini møttu kærarin og umboð fyri grannskoðaran á fundinum og løgdu fram síni sjónarmið. Á fundinum varð staðfest av kæraranum og umboðum hansara, at tað eina lánið í Føroya Sparikassa, nr. 271.082.1 var eitt privat nýtslulán, har renturnar ikki kundu dragast frá.

Landsskattakærunevndin avgjørdi hereftir, at støða einans skuldi takast til spurningin um rentufrádratt fyri lán nr. 276.951.6 í Føroya Sparikassa og lánið frá P/F.

Landsskattakærunevndin tekur undir við Kommunalu Skattakærunevndini, at treytin fyri at loyva rentufrádrátt fyri umrøddu lánunum er, at kærarin kann skjalprógva, hvat hesi lán eru nýtt til. Landsskattakærunevndin má staðfesta, at kærarin ikki hevur framlagt onnur skjalprógv enn tey, sum vóru grundarlagið fyri avgerðini hjá Kommunalu Skattakærunevndini. Landsskattakærunevndin vísir í hesurn sambandi a, at í hoyringsviðmerkingum kærarans til kæruummælið frá Toll- og Skattstovu Føroya verður sagt, at "fleiri skjalprógv ikki eru at leggja fram, men at grundgevingarnar fyri rentufrádrátti fyri nevndu aá eru tær somu. "

Undir hesum umstøðum metti Landsskattakærunevndin, at kærarin ikki hevði skjalprógvað, hvat lánini frá Føroya Sparikassa og P/F vóru nýtt til, og avgjørdi tí at staðfesta avgerðina hjá Kommunalu Skattakærunevndini um at sýta kæraranum skattligan frádrátt fyri rentuútreiðslurnar av umrøddu lánum.

Sambært § 25 stk. 5 í løgtingslógini um toll- og skattafyrisiting kunnu avgerðir hjá Landsskattakærunevndini leggjast fyri Føroya Rætt, men skal hetta verða gjørt innan 3 mánaðir frá móttøkuni av hesi fráboðan."

